
Surah 76: Al-insan - سورة الانسان 

 

 بسم الله الرحمن الرحيم                                                              

[76:0] Bismi ALLAH, Alrahman, Alrahim.* 

 

[76:1] Shin,  ba gaskiya ne ba cewa akwai lokacin da mutum, bai kasance 

kome ba wanda ake ambata. 

  

 

[76:2] Mun halitta mutum daga digon gaurayayyen ruwa, daga iyaye biyu, 

domin jarraba shi. Saboda haka Muka sanya shi mai ji mai gani.  
 

 

[76:3] Muka nuna masa hanyoyi biyu, sa’annan, ko ya zama mai godiya, ko 

ya zama mai kafirci.  
 

 

[76:4] Mun shirya wa kafirai sarqoqi, da mari, da kuma sa'ir.  

 

 

[76:5] Amma mutanen kirki za su sha daga finjalin giyan da aka sirka da 

kafura.  

 

 



 

[76:6] Wani marmaro ne wanda aka ajiye wa bayin ALLAH suke sha; suna 

bubbugar da shi yadda suke bukata. 

  

 

[76:7] Sun cika alwashin da suka bakanta, kuma suka ji tsoron wanin da 

sharrinsa mai tsanani ne. 

  

 

[76:8] Suna ba da abincin da suka fi so, ga matalauci, da maraya, da 

kamamme.  
 

 

[76:9] (Suna cewa): "Muna ciyar da ku ne domin neman yardar ALLAH 

kawai; ba domin wani sakamako daga gare ku, ko godiya. 

  

 

[76:10] "Lalle ne, mu muna tsoro daga Ubangijinmu, wani yini mai cike da 

zullumi, da fitina." 

  

 

[76:11] Saboda haka, ALLAH Ya tsare masu sharrin wannan yini, kuma Ya 

saka masu murna da farin ciki.  
 

 

[76:12] Kuma Ya saka masu saboda haqurin da suka yi, da Aljannah da 

tufafin alharini. 

 



 

  

 

[76:13] Suna hutawa a cikinta, a kan karagu. Ba su shan zafin rana a 

cikinta, ko jin sanyi.  

 

[76:14] Inuwanta zai rufe su a cikinta, kuma ga ‘ya’yan itatuwa nunannu an 

kusanta masu. 

  

 

[76:15] Kuma za a shayar da su shayi a cikin finjalai na azurfa da kofuna 

masu irin hasken gilasi.  

 

[76:16] Finjali na azurfa mai irin hasken gilasi, duk da dai anyi su ne da 

azurfa; sun cancanci wannan. 

  

 

[76:17] Ana shayarwa da su a cikinta, finjalan giya, masu zanjabila 

.  

 

[76:18] Daga mabubbugan ruwa, a cikinta, ana kiran shi salsabila.  

 

 

[76:19] Kuma wasu masu hidima a kansu, za su kasance madauwaman 

ma’aikata ne. Idan ka gan su, za ka ce, su lu'ulu'u ne wanda aka watsa. 

  



 

[76:20] Kuma duk wurin da ka kalla, za ka ga wata irin ni'ima da mulki 

babba.  

 

 

[76:21] Tufafinsu na dumashi ne mai launin kore, da adalashi, kuma an yi 

masu ado da mundaye na azurfa. Ubangijinsu zai shayar da su da abin sha 

mai tsarkakewa. 

  

 

[76:22] Wannan sakamako ne da ke jiranku, saboda an yaba da ayyukan da 

kuka yi.  

 

 

[76:23] Mu ne muka saukar da wannan Alqur’ani zuwa gare ka; saukarwa 

na musamman daga gare mu.  
 

 

[76:24] Saboda haka ka yi haquri ga hukuncin Ubangijinka, kuma kada ka bi 

kowane mai zunubi ko mai kafirci daga cikinsu.  
 

 

[76:25] Kuma ka ambaci sunan Ubangijinka, safe da maraice.  

 



 

[76:26] Daga dare, ka yi sujudah gare Shi, kuma ka tsarkake Shi dare mai 

tsawo.  

 

 

[76:27] Lalle ne, wadannan mutane, hankalinsu ya karkata da wannan 

rayuwar duniya, alhali kuwa suna mantuwa-da abin da ke gabansu-wani yini 

mai nauyi. 

  

 

[76:28] Mu ne Muka halitta su, kuma Muka qarfafa su, kuma, a duk lokacin 

da muke so, za mu musanya su da wasu mutane a maimakonsu.  
 

 

[76:29] Wannan wata tunatarwa ce: saboda wanda ya so ya zabi hanyar 

kirki zuwa ga Ubangijinsa.  
 

 

[76:30] Duk abin da kuka so, daidai ne da abin da ALLAH Ya so. ALLAH 

Masani ne, Mai hikimah.  
 

 

[76:31] Yana shigar da wanda Ya so a cikin rahamarSa. Amma azzalumai, 

Ya shirya masu wata azaba mai radadi.  

 
 


